
İctimai-siyasi xadim Əhməd Ağaoğlu 1933-cü ildə Almaniyada Adolf 

Hitler iqtidara gələndən sonra onun fəaliyyəti və ideologiyası haqqında bir 
neçə məqalə yazıb, kamalizm ideologiyası ilə müqayisəli təhlilini aparıb, bu 
iki görüşün bir-birinə tamamilə zidd olduğunu qeyd edib. Ömrünün son ayla-
rında II Dünya müharibəsinə doğru gedən dünyadakı siyasi prosesləri yaxın-
dan izləyən Ə.Ağaoğlu imzalanan paktlar, dövlətlərin mövqeyi, Almaniya-
dakı vəziyyət barədə də əməkdaşlıq etdiyi qəzetlərə müxtəlif yazılar yazıb. 
Ə.Ağaoğlu xüsusilə nasistlərin “fövqəlbəşər” konsepsiyasını sərt şəkildə tən-
qid edib, bunun gələcəkdə fəlakətlərə səbəb olacağını bildirib.  

Mustafa Kamal Atatürk ideallarının təbliğatçısı və dəstəkçisi olan 
Ə.Ağaoğlu islahatların formalaşmasında də yaxından iştirak etdiyi üçün hit-
lerizmin kamalizmə bənzədilməsinə qəti şəkildə qarşı çıxıb, yeni Türkiyənin 
demokratik, xalqçı bir yol seçdiyini faktlarla isbatlayıb. Nəticədə ümumi 
hərbdən sonra formalaşan cərəyanlar arasında kamalizmin ən doğru düşüncə 
sistemi olduğunu ifadə edib.  

Bu məqalədə Ə.Ağaoğlunun “Akın”, “Cumhuriyet”, “Tan”, “İkdam” 
kimi qəzetlərdə hitlerizm və Almaniya mövzusunda qələmə aldığı yazılar 
təhlil edilib, onun mövqeyinin önəmliliyi şərh olunub.  

Açar sözlər: Əhməd Ağaoğlu, hitlerizm, kamalizm, Almaniya, “İk-
dam”, “Akın” 

Giriş. 1933-cü ildə Almaniyada Adolf Hitlerin iqtidara gəl-
məsi Türkiyə ictimai-siyasi mühitində müzakirələrə səbəb olub. 
Bu müzakirələr 1937-ci ildə daha da kəskinləşib, II Dünya mü-
haribəsinin başlaması ilə ən yüksək həddə çatıb. Müharibənin 
gedişində isə Türkiyə mətbuatının bir qismi alman tərəfdarlığını 
göstərib, bir qismi isə alman işğallarına, ideologiyasına qarşı sərt 
mövqe sərgiləyib. 

Şübhəsiz ki, Hitlerin Almaniyada iqtidarı ələ almasında, 
geniş xalq kütlələrinin dəstəyinə sahib olmasında I Dünya müha-
ribəsində ağır məğlubiyyətə uğramış almanların bu psixologiya-
dan qurtulmaq istəmələrinin də rolu olub. Hitlerin timsalında ar-
tıq onları həm siyasi, həm də ideoloji baxımdan birləşdirəcək ye-
ni lider formalaşmışdı.  

1933-1945-ci illərdə III Reyxin reyxs-kansleri və prezidenti 
olan Hitlerin iqtidarı dönəmində ölkədə digər siyasi partiyalar 
qadağan olunub, sərt diktatura rejimi yaradılıb, bütün hakimiyyət 
tək əldə cəmləşib, Almaniya Versal Sülh Konfransında alınan 
qərarlardan imtina edərək, sürətlə silahlanmağa başlayıb. Bunun-
la yanaşı, insanları “yuxarı” və “aşağı” irqlərə bölən nasist ideo-
logiyası Almaniyanı işğalçı bir yola sövq edib. 

Almaniyada baş verən bu yeniliklər Türkiyə mətbuatında 
da yer alıb, müxtəlif düşüncələrin formalaşmasına səbəb olub. 
Hitlerin iqtidara gəldiyi ilk ildən etibarən Türkiyə mətbuatında 
onun fəaliyyətini tənqid edən Ə.Ağaoğlu hitlerizmi kamalizmlə 
eyniləşdirmək istəyənlərə qarşı sərt mövqeyi ilə seçilib.  

Azərbaycan mühacirləri və Hitler Almaniyası. Azərbay-
can mühacirət mətbuatında Hitlerin iqtidara gəlməsindən sonra 
baş verən hadisələrə münasibət ifadə olunub. Avropada çıxan 
mühacir mətbuatın mərkəzi Berlin olduğu üçün Almaniyadakı 
hadisələr mühacirlərin maraq dairəsində olub. Bu mövzuda mü-
təmadi məqalə yazan isə mühacir Hilal Münşi idi. Almaniyada 
təhsil almış, bu ölkədə  Azərbaycan İstiqlal Komitəsinin sədri ol-
muş H.Münşi alman mühitini mənimsəmişdi. O, “İstiklal” qəze-
tində yazdığı “Almaniya və Sovetlər” adlı məqaləsində nasional-
sosialist partiyanın iqtidara gəlməsindən sonra baş verən hadisə-
lərin izahını verib [1, s.2], “Müsavat Bülteni”ndə qələmə aldığı 
“Almaniya nasional-sosialist partiyasının ictimai ümdələri” adlı 

məqaləsində isə partiyanın proqramındakı sosial və iqtisadi prin-
sipləri təhlil edib [2, s.27-30]. 

Mühacir Miryaqub Mirmehdizadə 27 yanvar 1934-cü ildə 
Parisdə verdiyi “Beynəlmiləl vəziyyət və Sovet ittihadında mil-
lətlər məsələsi” adlı mühazirəsində hitlerçilərin hakimiyyətə gəl-
məsini Almaniyanın xarici siyasətinə güclü təsir edəcəyini bildi-
rib. O, Hitlerin Sovet İttifaqına olan münasibətini bu şəkildə gös-
tərib: “Hitler hərəkatı öz dəruni mahiyyəti etibarilə bolşevizm 
ideologiyasından son dərəcə nifrət edir. Hitler və ətrafında olan-
ların qənaətinə görə, Moskvanın bugünkü rəhbərləri “məsumla-
rın qanı ilə boyanmış cani və qatildirlər” [3, s.3]. 

Azərbaycan Cümhuriyyətinin qurucusu, mühacir Məhəm-
məd Əmin Rəsulzadə çap etdiyi “Kurtuluş” jurnalında Almani-
yada baş verən hadisələrlə bağlı məqalələr, xəbərlər dərc etdirsə 
də, hitlerizmi tənqid və ya tərif edən hər hansı bir məqalə qələmə 
almayıb. Almaniyanın işğallara başlaması, Rusiyaya hücumun-
dan sonra yaranan siyasi ortamda mühacirlər Azərbaycanın müs-
təqilliyi uğrunda alman rəsmiləri ilə görüşmələr aparsalar da, 
M.Ə.Rəsulzadənin təmsil etdiyi qanad almanlarla heç bir əmək-
daşlıq içərisində olmayıb. Çünki M. Rəsulzadə nasistlərin Azər-
baycana müstəqillik verməyəcəyini qısa müddətdə anlayıb və 
Almaniyanı tərk edərək onların planlarında yer almayıb. Təsadü-
fi deyil ki, legionerlərdən Cabbar Ərtürk xatirələrində açıq şəkil-
də yazıb: “O kritik illərdə Polşada və sonra da Avstriyada olan 
M.Ə.Rəsulzadə şəxsən Fətəlibəyli tərəfindən dəvət edildi. “Gəlin 
bizim Komitə sədrliyini sizə təhvil verim və keçmiş dövlət baş-
qanımız olaraq bizi almanların və digər dövlətlərin qarşısında 
təmsil edin” dediyi halda mərhum Rəsulzadənin verdiyi cavab bu 
oldu: “Mən keçmiş dövlət başqanı olaraq Almaniya idarəçiliyin-
dəki bir komitənin başqanı olaraq özümü kiçiltmərəm” [4, 
s.352]. 

M. Rəsulzadə və digər mühacirlərdən fərqli olaraq, 1930-cu 
illərdə Ə.Ağaoğlu hər hansı bir dövlət vəzifəsində çalışmırdı, ak-
tiv siyasəti də tərk etmişdi. Ona görə də Əhməd bəy Hitler Alma-
niyasının həm işğallarını, həm də təmsil etdikləri siyasi görüşü 
açıq tənqid edə bilmişdi.  

Hitler Atatürk haqqında. I Dünya müharibəsində müttə-
fiq olan Türkiyə və Almaniyanın taleyi böyük dövlətlər tərəfin-
dən həll ediləcəkdi. Mustafa Kamal Paşanın başlatdığı Qurtuluş 
Savaşı Türkiyəni məğlubiyyətin ağır şərtlərindən qurtardı, cüm-
huriyyət idarəçiliyi əsasında yeni dövlətin təməlini qoydu. Ağır 
şərtlərə məruz qalan Almaniya isə 1933-cü ilə qədər Versal Sülh 
Müqaviləsində qəbul etdiyi şərtləri yerinə yetirməyə məcbur ol-
du. Bu baxımdan, Hitler iqtidarı ələ keçirdikdən sonra Türkiyəyə 
bu uğuruna görə simpatiya bəsləməyə başladı. 1933-cü ilin mart 
ayında Göbbelsin yaxın dostu jurnalist İohann von Leers Faşizm 
Araşdırmaları Dərnəyində “Türkiyədə Mustafa Kamalın milliy-
yətçi inqilabı. Alman yenilənməsi və alman faşizmi ilə ideoloji-
tarixi bir paralellik” mövzusunda mühazirə oxudu. Hitlerin bio -
qrafı da olan Leers Atatürkün türklərin silahsızlandırılmasına 
qarşı necə dirəndiyini, türklərin azadlıqlarını necə əldə etdiyini 
və milli hakimiyyət prinsiplərinə söykənən yeni dövləti və millə-
ti necə qurduğunu izah edib, Atatürklə Hitlerin həyat və fəaliy-
yətlərinin bir-birinə yaxın olduğunu iddia edib [5, s.159]. 16 iyul 
1933-cü ildə Hitler Türkiyənin “Milliyyət” qəzetinə verdiyi mü-
sahibəsində Almaniya ilə Türkiyənin eyni zamanda çökdüyünü, 
Türkiyənin müqəddəs bir həmlə ilə qurtulduğunu bəyan edib, 
Atatürkü əsrin ən böyük şəxsiyyətlərindən olduğunu bildirib: 
“Türkiyədə doğan və parıldayan ulduz bizə təqib ediləcək yolu 
göstərdi... Qazi elə bir şəxsiyyətdir ki, əbədiyyən əsrimizin ən 
böyük şəxslərinin ən ön səfində olacaqdır. Bu mövqe tarixin ona 
verdiyi bir haqdır” [6, s.1]. 

Hitlerin iqtidara gəldiyi il Türkiyə Cümhuriyyətinin qurulu-
şunun 10-cu ildönümü idi. Ona görə də bu fürsətdən istifadə 
edən Almaniyada qəzetlər, radiolar günlərlə Türkiyənin bu tarixi 
günündən bəhs edən yazılar və proqramlar hazırlayıblar. İki dər-
nəyin təşkil etdiyi tədbirin birində Nasional Sosialist Alman 
Fəhlə Partiyası Xarici Siyasət Dairəsinin ana bölüm müdiri Ver-
ner Daitz nasizim, faşizm və kamalizmi eyni şəkildə dəyərləndi-
rərək Türkiyənin uğurlarından bəhs edib, Baş nazirin müavini, 
yaxın gələcəkdə Almaniyanın Türkiyədə səfiri olacaq Frans von 
Papen isə Atatürklə şəxsən tanış olduğunu, Almaniyanın Türki-
yənin açdığı yoldan gedəcəyini bildirib [5, s.166-167]. 

Şübhəsiz ki, Almaniyanın Türkiyəyə bu qədər rəğbəti Tür-
kiyə ictimai-siyasi xadimləri, jurnalistləri arasında Almaniyaya, 
Hitlerə rəğbəti olanların çoxalmasına, eyni məntiqlə kamalizmlə 
hitlerizmi eyniləşdirməyə çalışan yazarların ortaya çıxmasına sə-
bəb olub. Bütün baş verənləri dəqiqliklə izləyən Ə.Ağaoğlu isə 
olanların fərqində idi, buna görə də Mustafa Kamal Atatürkün 
ideyaları ilə hitlerizmin tamam fərqli anlayışlar olduğunu isbat 
edən yazılar yazmağa başlayıb.  

“Akın” qəzetində hitlerizmin tənqidi. Ə.Ağaoğlunun  hit-
lerizmi tənqid edən ilk məqaləsi baş mühərriri olduğu “Akın” qə-
zetində qələmə aldığı “Untermenschentum. Dunülbəşər” adlı ya-
zısıdır. Məqaləsinin girişində alman mütəfəkkiri Fridrix Nitsşeni 
tənqid edən müəllif onun supermenschentum – fövqəlbəşər nəzə-
riyyəsinin mahiyyətini açıqlayıb, üstün alman milləti anlayışının 
necə yaranmasını izah edib. Ağaoğluna görə, qürur və kibr təlqin 
edən bu fikir mənzuməsi alman gəncliyini gizlicə bəsləyib, ona 
almanların hər millətin və hər şeyin fövqündə olduğu, bütün sair 
millətləri özündən aşağı görmək hissini verib [7, s.1].   

Ə.Ağaoğlunun fikrincə, ümumi hərbdən sonra məğlubiyyət 
səbəbindən almanlar toplum olaraq psixoloji böhran keçiriblər, 
mistisizmə söykənərək idealı Buddada, həyatı inkarda, dünyanın 
puç olduğu fikrində axtarıblar. Lakin yorğunluğun, kədər və 
ümidsizliyin doğurduğu bu ruhi hal uzun davam etməyib. Yeni-
dən əski qürur və kibir hissləri oyanmağa başlayıb, almanlar ye-
nidən bəşəriyyətin imamı, onu qurtarmağa namizəd olduqlarını 
hesab ediblər. Bu düşüncələr isə Hitlerin qurduğu irqçi Nasional-
Sosialist Firqəsində təmərküz edib [7, s.1]. 

Göründüyü kimi, Ə.Ağaoğlu Hitlerəqədərki dövrdə də al-
man xalqının arasında özlərini “bəşəriyyətin xilaskarı”, “ari irq” 
hesab edənlərin olduğunu yazıb, Hitlerin partiyasının iqtidarı ələ 
keçirməsini təsadüfi hesab etməyib. Ona görə də haqlı olaraq 
qeyd edib ki, bizim üçün mühüm olan cəhət bu firqənin daşıdığı 
zehniyyət və irəli sürdüyü iddialardır. Adı çəkilən məqaləsində 
Ağaoğlu Hitlerin partiyasının təfəkkürünü izah edərək bildirib ki, 
irqçi firqənin daşıdığı imana görə, dünyada ancaq və ancaq ari ir-
qi əsasdır, o, ən ali və ən təmiz fikirləri, düşüncələri, hissləri da-
şıyır və bütün mədəniyyəti yaradıb. Onlar arasında ən təmizi və 

ən alisi almanlardırlar. Ona görə də alman qanını, alman nəbzini 
digər irqlərin ixtilatından qorumalı, onun təmizliyinə etina etmə-
lidirlər. Ağaoğlu əlavə edib ki, buna görədir ki, Hitlerin ilk işlə-
rindən biri almanların başqa irqlər ilə evlənmələrini qadağan et-
mək olub [7, s.1]. 

Ağaoğlunun yazdığına görə nasional-sosialistlər bəşəriyyəti 
ikiyə bölürlər: “Bir qismi başda Almaniya olmaqla arilərdirlər: 
Supermensch – yəni fövqəlbəşərləri onlar və bilxassə almanlar 
yetişdirirlər. Digər qismi isə – untermenschentum, yəni dunülbə-
şərdir, bütün Şərq insanları bu məyandadır: “Şərqlilər bəşəriyyə-
tin aşağı məxluqu olduqlarından mədəniyyətə, ali, yaradıcı həm-
lələrə, əsil və nəcib fikirlərə və hisslərə istedaddan məhrumdur-
lar. Onlar mənfi bir ünsür olduqlarından mədəniyyət üçün bir 
təhlükə təşkil edərlər. Ona görə də mədəniyyət amili olan “föv-
qəlbəşərlər”, bilxassə almanlar bu “dunülbəşərlər”dən mədəniy-
yəti qorumalıdırlar və buna görə də onları hakimiyyətləri altına 
almalıdırlar!” [7, s.2]. 

Almanların hələ ki bu iddialarının nəzəriyyə şəklində oldu-
ğunu yazan Ağaoğlu irəlidə nasistlərin gücləndiyi halda üstün irq 
olduqlarını müharibə meydanında göstərəcəklərini bildirib, bu 
prosesin növbəti dünya müharibəsinə aparacağını hiss edib. Xü-
susilə, Türkiyənin və Şərq xalqlarının bu məsələdə diqqətli ol-
malarının vacibliyindən bəhs edib.  

Hitlerizm və kamalizm müqayisəsi. Ə.Ağaoğlunu narahat 
edən məsələlərdən biri də bəzi həmkarlarının Hitlerin atdığı ad-
dımlarda Türkiyənin xilaskarı və qurucusu Mustafa Kamal Ata-
türkü təqlid etməsi fikrinin irəli sürülməsi idi. Buna görə də o, 
“Akın” qəzetində qələmə aldığı “Kamalizm və Hitlerizm” adlı 
məqaləsində bu düşüncəyə sahib olanları tənqid edib, müqayisəli 
şəkildə hər iki ideologiyanın fərqli olduğunu izah edib. Ağaoğlu-
nun fikrincə, kamalizmlə hitlerizm arasında şəkil və mahiyyət, 
istiqamət etibarilə dərin fərqlər və təzadlar vardır. O, ikisi arasın-
dakı ziddiyyəti dəqiq şəkildə göstərib: Ağaoğluna görə: 

− Kamalizm yaradıcı bir hadisədir, o, yoxdan bir dövlət vü-
cuda gətirmişdir, hitlerizm hələ yaradıcılıq əsəri göstərməyib. 

− Kamalizm geniş və məmləkətçi bir hərəkatdır. Kamaliz-
min yaratdığı Təşkilati-Əsasiyyə Qanunu Türk mədəniyyətini 

qəbul edən hər kəsi Türk kimi qəbul etməkdədir. Hitlerizm isə 
dar, inhisarçı, bir hərəkatdır.  

− Kamalizm milli olmaqla bərabər, bəşəridir. O, hüquqda, 
əxlaqda, bədiiyyatda və bilgidə, bütün bəşəriyyətin müştərək ça-
lışması məhsulu olan bütün həqiqətləri, yaxşılıq və gözəlliyi mə-
nimsəməkdə tərəddüd etməz. Hitlerizm isə qeyri-bəşəridir. Çün-
ki hər sahədə hər şeyi almanlığa, alman irqinə çevirmək xülya-
sındadır. Alman hüququ, alman əxlaqı, alman bədiiyyatı, hətta 
alman bilgisi deyə Almaniya ilə bəşəriyyət arasında adətən keçil-
məsi günah olan bir Çin səddi qurmaq əməlindədir. 

− Kamalizm ladini bir hərəkatdır. Yəni din xüsusunda hər 
kəsi öz vicdanı ilə baş-başa buraxmışdır. Hitlerizm isə dini bir 
hərəkatdır, lüteranizmi rəsmən seçməkdədir.  

− Kamalizm açıq şəkildə xalqçı və demokratdır. Hitleriz-
min isə xalqçılığı hələ şübhəlidir. Çünki firqəsində xalq kütlələri 
olduğu kimi, böyük malikanə sahibləri, keçmiş xanədana mən-
sub şahzadələr və yüksək maliyyəçi mühitlərə mənsub insanlar 
da az deyildir…  

− Kamalizm qurulduğu gündən etibarən milli təmsilə riayət 
etməkdə və Milli Məclisin əlində olan bütün səlahiyyətləri də-
qiqliklə mühafizə etməkdədir. Halbuki Hitlerizm Milli Məclisin 
səlahiyyətlərini hər gün təhdid etməkdədir.  

− Kamalizm qəti və gerçək olaraq cümhuriyyətçidir. Hitle-
rizmin isə bu xüsusdakı təmayülü hələ tamamən bəlli olmamışdır 
[8, s.1]. 

Konkret müqayisələrindən sonra Ağaoğlu məqaləsinin so-
nunda kamalizmlə alman hitlerizmi arasında nə təşəkkül, nə də 
mahiyyət etibarilə heç bir əlaqə və münasibət olmadığını qeyd 
edib. Türkiyə cəmiyyətində keçmiş müttəfiqlərində baş verən də-
yişikliklərə geniş marağın olduğunu görən Ağaoğlu “Akın” qə-
zetində “Hitlerizm və faşizm milli cərəyandırlarmı?” adlı üçüncü 
məqaləsini də qələmə alıb. Məqaləsində Ağaoğlu ümumi hərb-
dən sonra meydana çıxan siyasi cərəyanlar arasında milli mahiy-
yət daşıyan tək cərəyanın Türk Qurtuluş Hərəkatı olduğunu bil-
dirib. Onun fikrincə, Rusiyadakı kommunizm, İtaliyadakı faşizm 
və Almaniyadakı hitlerizm tam mənası ilə diktatorluq cərəyanla-
rıdır. Ə.Ağaoğluna görə, milli siyasi cərəyanın mahiyyəti bu şə-

kildə olmalıdır: Millətin heyəti-ümumiyyəsini qarşı-qarşıya gəl-
diyi bir təhlükədən qurtaran; Millətin heyəti-ümumiyyəsinin dü-
şüncəsinə uyğun olan; Millətin heyəti-ümumiyyəsini hərəkət et-
dirən və idarəçilikdə iştirak etdirən; Millətin sərbəst idarəsinə is-
tinad edərək milli hakimiyyətə riayət edən [9, s.1]. 

Bu məqaləsində Ağaoğlu iqtidara gəldikdən sonra Hitlerin 
digər siyasi qrupları məhv etdiyini, 35 milyondan çox əhalini 
təmsil edən sosialist, kommunist, katolik partiyaların yoxa çıxdı-
ğını, təmsilçilərinin xaricə qaçdığını bildirib [9, s.2]. 

“Tan” qəzetində çıxan “Hərb sonrası dövlətləri” adlı məqa-
ləsində Ağaoğlu Hitlerin ölkə iqtisadiyyatının inkişafı üçün atdı-
ğı bəzi addımları (kəndlilərin şəhərə axınının qarşısının alınması, 
işsizlərin sayının azaldılması və s.) sadaladıqdan sonra faşist li-
der Mussolini ilə Hitler arasında müqayisə aparıb, onların hər 
ikisinin iki məsələdə müştərək nöqtələri olduğunu qeyd edib: 
“Biri qadın məsələsidir. Hər ikisi də qadını mühəqqər görməkdə, 
rolunu yalnız uşaq yetişdirməyə, evdə ev işləri ilə məşğul olma-
ğa endirməkdədir. İkincisi də milliyyət məsələsidir. Onlar milliy-
yəti qanda, əski ənənələrə çevrilməkdə axtarırlar: Mussolini üçün 
ideal əski latın ailəsi, əski Roma imperatorluğu və Roma əzəmə-
tidir. Hitler üçün də dünyada varsa da, yoxsa da germanlıqdır. 
Hitlerin bəslədiyi təməl əski german ənənələrini və adətlərini di-
riltmək, german irqinə xas olan cəngavərliyi təzələməkdir”  [10, 
s.3]. 

Məqaləsinin davamında Ağaoğlu iki diktatorun dinə müna-
sibətlərindəki fərqi izah edib: “Mussolini katolik dinini tərviç 
edir, italyan dövlətinin keçmişdən bəri mücadilə etdiyi papalıq 
məqamı ilə anlaşaraq bu əsirlər görmüş davaya son verir və pa-
palığın istiqlalını qəbul edərək özünə Roma içində hüdudu cızıl-
mış bir dövlət olaraq tanıyır! Hitler isə dində dəxi əski ənənələrə, 
əski german məbudlarına dönmək meylindədir. Onun bu xüsusa 
aid fikirlərinin tərcümanı olan mühərrirlər xristianlığın bir yəhu-
di müəssisəsi olduğunu, “Tövrat” və “İncil”in yəhudi ənənələrini 
daşıyan əsərlərdən başqa bir şey olmadığını qeyd edərək yəhudi-
lərin təxəyyül etdikləri miskin, zavallı, bir üzünə vurulduğu za-
man o biri üzünü çevirən bir Allahın alman milləti kimi canlı, 
daşqın bir topluma müvafiq olmadığını, onun yerinə alman ru-

hiyyəti ilə daha uyğun olan intiqamçı, davakar əski alman mə-
budlarının qoyulmasının lazım gəldiyini yazırdılar” [10, s.3]. 

Hitler Almaniyasının iki yolu. 1939-cu ildə Hitlerin Çe-
xoslovakiyanı ələ keçirməsi məsələsinin mahiyyətini başa düşən 
Ağaoğlu “İkdam” qəzetində qələmə aldığı “Köhnə Almaniyanı 
bərpa etmək” adlı yazısında məqsədin keçmiş alman imperiyası-
nı yenidən yaratmaq olduğunu qeyd edib. Onun fikrincə, Rur 
bölgəsini təbliğat və ümumi rəy yolu ilə qazanmaq, Fransa sərhə-
di boyunca və Reyn çayı istiqamətindəki 50 km-lik geniş ərazini 
hərbi güclə ələ keçirmək, Sudet və Çexoslovakiyanı işğal etmək 
bu mərhələnin başlanğıcıdır. Ağaoğluna görə, Hitler Avstriyanı 
işğal etməklə mənəvi bir almanlıq idealını həyata keçirmiş olub. 
Hitlerin bu işğalları davam etdirəcəyini yazan Ağaoğlu sırada 
Belçika, Fransa, Danimarkadakı keçmiş alman imperatorluğuna 
aid edilən ərazilərin də işğal olunacağını bildirib [11, s.1]. Al-
manların bu zəfərlərini görən Ə. Ağaoğlu “İkdam” qəzetində ye-
nidən Nitsşenin düşüncələrinə müraciət edib. “Qüvvətmi, haq-
mı?” adlı məqaləsində Nitsşenin ruhunun bu gün nə qədər zövq 
aldığını bildirib, onun düşüncələrinin bəşəriyyətin fikir tarixində 
bir mərhələ olduğunu yazıb. Ağaoğluna görə, Nitsşenin nəzərin-
də ideal insan qüvvətli insandır, onun qüvvətpərəstlik məzhəbi 
Avropanın hər tərəfində və Almaniyada xüsusi tərəfdarlar qazan-
mışdı, bunu qəbul edən alman hüquqşünaslar da dövlət məfhumu 
ilə qüvvət məfhumunu eyniləşdirdilər. Ə.Ağaoğluna görə,                  
XIX əsr Almaniyasını quran başda Bismark olmaqla dövlət 
adamları həmişə bu qüvvət fikrindən mülhəm idilər [12, s.3]. 

Ümumi hərbdə almanların itirdikləri bu qüvvəti Hitlerin 
timsalında işğallarla qazanan Almaniyanın bu macərasının axırı-
nın nə olacağını düşünən Ağaoğlu Hitlerin iki yolu olduğunu bil-
dirib: “Hitler ya tutduğu yol üzərində davam edəcək və vəziyyət 
Almaniya üçün yeni və böyük bir fəlakətlə bitəcəkdir; yaxud da 
dayanaraq Almaniya ilə bəşəriyyət arasında normal əlaqə və ra-
bitə qurmağa başlayacaqdır” [12, s.1]. 

Hitler Ə.Ağaoğlunun bu təsbitindəki birinci yolu seçmiş ol-
du.  

Ə.Ağaoğlunun bu mövzuda yazdığı sonuncu məqaləsi (eh-
timalımıza görə, ümumiyyətlə, son məqaləsi) “İkdam”da çap 

olunan “Alman-İtalyan ittifaqı” yazısıdır. Bu məqalədə Hitlerin 
Polşa üzərindəki planlarından bəhs edilib, Albaniyanın işğalın-
dan fərqli olaraq Polşa üzərinə hücumun Almaniya üçün prob-
lemlər yaradacağı bildirilib [13, s.1]. 

Göründüyü kimi, Hitlerin hakimiyyətə gəlməsindən II Dün-
ya müharibəsi ərəfəsinə qədər olan dövrdə Ə.Ağaoğlu mütəmadi 
olaraq həm Almaniyanın hərbi təcavüzlərini izləyib şərhlərini 
yazıb, həm də iqtidardakı hakim qüvvənin daşıdığı zərərli ideo-
logiyanı sərt şəkildə tənqid edib.  

Nəticə. Avropada təhsil alan, oradakı ictimai-siyasi mühiti, 
ideoloji qarşıdurmaları yaxından təqib edən Ə.Ağaoğlunun Hit-
ler iqtidarının və onun daşıdığı qeyri-bəşəri görüşlərin başda Al-
maniyanın özü olmaqla fəlakətə səbəb olacağını anlamışdı. Libe-
ral görüşə sahib olan Ağaoğlunun Hitlerin qurduğu partiya dikta-
torluğuna və irqçi nəzəriyyəyə qarşı tənqidi mövqe tutması döv-
rün Türkiyəsində olduqca mühüm məsələdir. Nəzərə alaq ki,                  
II Dünya müharibəsi dövründə Türkiyədə müəyyən kəsimdə al-
man heyranlığı formalaşacaqdı və almanların məğlubiyyətinə qə-
dər yüksələn xətlə inkişaf edəcəkdi. Almanlara rəğbət bəsləyən-
lər içərisində Türkiyənin dövlət xadimləri, səfirləri də vardı və 
Türkiyənin ilk müharibədə olduğu kimi Almaniya tərəfindən 
müharibəyə qoşulmasını istəyənlərin də səsləri eşidilirdi. Ona 
görə də hitlerizmin əsl mahiyyətini ifşa etmək, bunu geniş kütlə-
yə çatdırmaq baxımından Ağaoğlunun mətbuatdakı məqalələri 
əhəmiyyətli idi.  

Ə.Ağaoğlu bu prosesin nəticəsini də görmüşdü. Vaxtilə 
Veymar Konstitusiyasını hazırlayan xalqın Hitlerdən sonra yeni-
dən demokratik yola keçəcəyini bildirirdi. 1934-cü ildə “Cümhu-
riyyət” qəzetində qələmə aldığı “Hərb sonrası cərəyanlar” adlı 
məqaləsində yazırdı ki, İtaliya ilə Almaniyada parlamentarizm 
yerinə keçmiş faşist üsulu yalnız şəxslər və qüvvətlə ayaqdadır, 
şəxslər fani, zor və qüvvət isə güvəniləsi silahlar olmadığına gö-
rə, parlamentarizm yenidən qayıdacaqdır [14, s.3].  

Ə.Ağaoğlu bu düşüncəsində də haqlı çıxdı. Hitlerdən son-
rakı Almaniya yenidən demokratiya yolunu getməyə məcbur ol-
du.  

CRITICAL ANALYSIS OF HITLERISM  
IN THE PUBLICISTICS OF AHMET AGAOGLU 

 
Summary 

 
After Hitler came to power, in 1933 Ahmet Agaoglu wrote articles on 

Hitler's ideology and political activity. In his articles, Agaoglu compared 
Hitlerism ideology with Kemalizm and concluded that Hitlerism is comple-
tely different from Kemalizm. 

Agaoglu observed political developments during the Second World 
War and wrote articles related to signed pacts, the positions of the countries, 
and the situation in Germany. In his articles, A.Agaoglu criticized sternly the 
Nazis’ conception of ‘Superhuman’ and wrote that such an idea might cause 
disasters in the future. 

A.Agaoglu was one of the main supporters of Mustafa Kamal Ata-
turk’s political project and attended directly to the formation of the project. 
So, Agaoglu opposed the comparison of Kemalism with Hitlerism and added 
that New Turkey was built on the principle of democracy, and serving people 
became the main priority of the Republic. In conclusion, Agaoglu stated that 
Kemalism was the most correct ideology that developed after the war. 

In this article, the author analyzed A.Agaoghlu’s articles about Hitle-
rism and Germany which were published in the newspapers “Akin”, “Jum-
huriyet”, “Tan”, and “Ikdam”, and explained the importance of his opinions.  

Keywords: Ahmet Agaoglu, Hitlerism, Kemalism, Germany, “Ik-
dam”, “Akin” 

КРИТИЧЕСКИЙ АНАЛИЗ ГИТЛЕРИЗМА В ПУБЛИКАЦИЯХ 

АХМЕДА БЕЙ АГАОГЛУ 
 

Резюме 
 
После прихода к власти в Германии в 1933 году Адольфа Гитлера 

общественный и политический деятель Ахмед Агаоглу написал 
несколько статей о его деятельности и идеологии, сравнил ее с 
идеологией кемализма и отметил, что эти два взгляда совершенно 
противоположны друг другу. В последние месяцы жизни Агаоглу, 
внимательно следивший за политическими процессами в мире, 
приведшими ко Второй мировой войне, писал для сотрудничавших с 
ним газет различные статьи о подписанных пактах, позиции 
государств, ситуации в Германии. Агаоглу подверг резкой критике  
концепцию «сверхчеловека» нацистов, заявив, что она приведет к 
катастрофам в будущем.  

Ахмед-бей Агаоглу, пропагандист и сторонник идеалов Мустафы 
Кемаля Ататюрка, принимал непосредственное участие в форми-
ровании реформ, поэтому решительно выступал против уподобления 
гитлеризма кемализму и фактами доказывал, что новая Турция избрала 
демократический, популистский путь. В результате он заявил, что 
кемализм является самой правильной системой мысли среди течений, 
сформировавшихся после всеобщей войны. В данной статье были 
проанализированы статьи, написанные Ахмед беком Агаоглу в таких 
газетах, как “Акын”, “Джумхуриет”, “Тан”, “Икдам” о гитлеризме и 
Германии, а также разъяснена важность его позиции. 

Ключевые слова: Ахмед бек Агаоглу, гитлеризм, кемализм, 
Германия, “Икдам”, “Акын” 

 




